
feindlichen einfall / wie jener anno 1572 / sondern einem offentlichen spectakel /
Triumph oder einritt eines mächtigen Potentaten vergleichte / da die
Furier ein zeit zuvor die quartier auff jne zuberaiten vnd dem Jungen gesindl
beginnet die weil lang zu werden / biß er komme: darauff die rüst:küchel: vnd
silberwägen hernach khommen / bald das gestrappel der rosse vnd des vortrabs 
meniglichen auff die gassen herfür zulauffen, vnd an die fenster zu fallen
vervrsacht / vnd entlich / wan der pöffel mit auffgesperten meulern die gantze
Ritterschafft durchsuchen / als dan der Trometern / Hartschiren vnd Laggeyen
compania des hereinkhommenden Monarchen Person also bezeichnen / das
es kheines deüttens bedarff / sondern meniglichen bey sich selber spricht / da
haben wir jn. Wie nun jener anno 1572 hoch in Septentrione gestanden / 
vnd nit vndergangen / sondern auch wol bey tage / wann die Sonne sich
geneiget herfür gestochen / vnd also wegen seiner klarheit vnd höch den gmeinen
pöfel gleich als bey den ohren gezogen die augen auff jne zuwenden: derowegen 
er auch von gmeinen vnachtbarn Leuten am ersten ist vermerckt worden:
also wil es sich ansehen lassen / als ob dieser jetzige sterne (weil er an jetzo näher 
bey der Sonnen / mitten in der klaren abendröte leuchtet / vnd bald auff
die Sonne vndergehet / auch mit andern klaren sternen vmbgeben ist /) etwas
nähere verwantnus mit dem Gelehrten hauffen habe / weil er von denen (sonderlich /
wölliche auff die Astronomiam gestudirt) besser vnd geschwinder zuvermercken 
gewest / als vom gmeinen pöfel.

Was nun sein bedeuttung sein werd / ist schwärlich zu ergründen / vnd
ditz allein gewiß / das er eintweder vns Menschen gar nichts / oder aber solliche 
hohe wüchtige ding zubedeuten habe / die aller Menschen Sinn vnd vernunfft
vbertreffen. Dan weil er so hoch vber alle Planeten gestanden / das
an demselben ort / nach Copernici lehr / nit allein der Planeten Cörper verschwinden /
sondern auch jre gantze Himmele selber wie kleine sternlin anzusehen:
so vermag man demnach aus der Astrologorum gmeinen lehr vnd dieser
grossen conjunctione Saturni, Iovis & Martis nichts auff die entzündung
dieses sterns / oder seine substantz erzwingen. Vnd wolte Gott / das doch
die jenige / wölliche vnzweiffel in grosser anzahl viel langer gewäsche von vrsprung
dieses sternen machen / vnd in truckh geben werden / jnen dieweil nämen /
Hern Tychonis Brahe Progymnasmata von dem sterne des 1572
Jahrs zuvor abzulesen / damit sie mit so vngeschickten kindischen gedancken /
als solte dieser sterne natürlicher gewohnlicher weise von Iove vnd Marte

